
HYRJE 
 
Akademia e Studimeve Politike (ASP) po zbaton projektin “Rritja e rezistencës ndaj 
ekstremizmit të dhunshëm në ekosistemin kibernetik shqiptar", i cili ka për qëllim të ndërtojë 
një mekanizëm të përcaktuar mirë për të luftuar radikalizmin nëpërmjet internetit të të rinjve 
dhe grupeve të përdoruesve më të cënuar. Ky synim pritet të adresohet në dy mënyra, pra me 
anë të kërkimit me cilësi të lartë në lidhje me situatën aktuale në shërbimet e publikimit 
elektronik në Shqipëri dhe me anë të lehtësimit të dialogut mes aktorëve të ndryshëm 
institucionalë dhe grupeve të interesit për të ndaluar përmbajtjen e paligjshme në internet.  
 
Rekomandimet dhe vlerësimet të nxjerra nga një grup ekspertësh vendas kanë për qëllim të 
sigurojnë orientimin e vendimmarrësve ndaj adresimit të boshllëkut në kuadrin ligjor, për sa i 
përket ngritjes së disa mekanizmave kundër elementeve të dëmshme që qarkullojnë në internet 
dhe që ndikojnë sigurinë kibernetike. Një analizë dytësore u ndërmor për të arritur objektivin 
e vendosur, e cila fillonte me mbledhjen e të dhënave të gatshme dhe një analizë tërësore të 
situatës aktuale, për sa i përket kuadrit institucional dhe ligjor, burimeve, si dhe kapaciteteve 
të aktorëve vendorë për të zbatuar mekanizmat e ngritura kundër ekstremizmit të dhunshëm 
dhe radikalizimit online.  

 
Konkluzionet e këtij dokumenti analizues synohet të prezantohen dhe diskutohen me 
vendimmarrësit dhe palët e interesit, me qëllimin për të shqyrtuar më tej sfidat e zbatimit të 
rekomandimeve të ofruara. 
 
 
I. SFONDI 
 
Platformat online janë shtytës të rëndësishëm për inovacion dhe rritjen ekonomike të një vendi. 
Ato kanë mundësuar një qasje të paprecedentë ndaj shkëmbimeve tregtare përtej kufijve 
tradicionalë gjeografikë, veçanërisht për bizneset e vogla dhe të mesme. Platformat online 
ofrojnë gjithashtu pikën kryesore të qasjes në informacion dhe përmbajtje të tjera në internet 
për shumicën e njerëzve sot, qoftë me anë të motorëve të kërkimit, rrjeteve sociale, faqet e 
internetit, blogeve, apo platformat e shpërndarjes së videove. Platformat e marketingut të 
biznesit kanë ndryshuar po ashtu së fundmi, duke u orientuar drejt lidhjeve më të afërta midis 
përdoruesit dhe përmbajtjes, sidomos për reklamat e dedikuara ndaj klientit (online ads).   
 
Në të njëjtën kohë këto lidhje online janë një mundësi e re për shpërndarjen e përmbajtjeve të 
paligjshme. Materialet që nxisin ekstremizmin e dhunshëm, terrorizmin, ksenofobinë dhe 
gjuhën raciste që nxisin urrejtje, dhunë dhe abuzim seksual të fëmijëve janë të pranishme online 
dhe më të mundura se kurrë për t’u arritur nga përdoruesit. Disponueshmëria në rritje e 
materialeve terroriste online dhe shpërndarja e këtyre përmbajtjeve përbëjnë një kërcënim 
serioz për sigurinë, mbrojtjen dhe për dinjitetin e viktimave. Shumë qeveri i janë përgjigjur 
këtyre shqetësimeve me anë të masave të rrepta dhe efikase. Pavarësisht këtyre masave, zbulimi 
dhe heqja e përmbajtjes së paligjshme online përbën një sfidë urgjente për shoqërinë digjitale 
sot.  



 
Për shkak të shqetësimeve në lidhje me një seri aktesh terroriste në Bashkimin Evropian dhe 
me përhapjen e shpejtë të propagandës terroriste online, Këshilli Europian, në takimin e tij të 
22-23 qershorit 2017, deklaroi se “pret që industria të zhvillojë teknologji dhe mjete të reja për 
të përmirësuar zbulimin dhe heqjen automatike të materialeve që nxisin akte terroriste. Kjo 
duhet të plotësohet nga masat legjislative përkatëse në nivelin e BE-së, nëse është nevoja”. Në 
mënyrë të ngjashme, në rezolutën e qershorit 2017 për Platformat Online, Parlamenti Europian 
i kërkoi këtyre platformave “të përforcojnë masat për ndalimin e përmbajtjeve të paligjshme 
dhe të dëmshme”, ndërsa i bënte thirrje Komisionit të prezantojë propozime për adresimin e 
këtyre çështjeve.  
 
Në po të njëjtën linjë, Qeveria e Shqipërisë ka qenë gjithnjë e më shumë e përqendruar në 
zhvillimin e strategjive më efikase për të reduktuar thirrjet për terrorizëm dhe të kufizojë 
hapësirën e mundshme të rekrutimeve online dhe “offline”.  Strategjia Kombëtare dhe Plani i 
Veprimit kundër Ekstremizmit të Dhunshëm në Shqipëri (2015) e konsideron luftën kundër 
ekstremizmit të dhunshëm si një nga prioritetet thelbësore të saj. 
 
 
II. ZHVILLIMI I KUADRIT LIGJOR 
 
Politikat kombëtare kundër ekstremizmit të dhunshëm online në Shqipëri janë të drejtuara nga 
dokumentet thelbësore të mëposhtme:  

 
Strategjia për Sigurinë Kombëtare (2014) -  (po hartohet strategjia e re 2020-2024) 
 
Strategjia e Sigurisë Kombëtare reflekton zhvillimin e politikave shtetërore për sigurinë e 
njerëzve, shoqërisë dhe shtetit demokratik shqiptar kundër rreziqeve dhe kërcënimeve të 
brendshme dhe të jashtme. Terrorizmi është përcaktuar në këtë dokument strategjik si një rrezik 
i vërtetë transkombëtar për sigurinë e Republikës së Shqipërisë (Pika 29.3, fq 12). “Pozicioni 
gjeo-strategjik i Shqipërisë është një element shtesë i vendin tonë për t’u përdorur si një rrugë 
komunikacioni dhe logjistike. Grupet militante dhe ekstremiste, të cilat përdorin dhunën si një 
mënyrë për të arritur objektivat e tyre politike, janë një rrezik serioz për sigurinë e jetëve 
njerëzore dhe për funksionimin e shtetit në Republikën e Shqipërisë”. 
 
Strategjia Kombëtare kundër Ekstremizmit të Dhunshëm (2015) 
 
Strategjia Kombëtare kundër Ekstremizmit të Dhunshëm dhe Plani i Veprimit Kombëtar 
adresojnë fenomenin e qasjes ndaj parandalimit të faktorëve nxitës dhe që shtyjnë dhe fuqizojnë 
kryerjen e veprimeve konkrete si: e akte të dhunshme, aksesin në komunikimet strategjike dhe 
shpërndarjen e propagandës ekstremiste duke përdorur internetin, si dhe riintegrimin e 
qytetarëve që i janë bashkuar këtyre grupeve.  
 
Strategjia Kombëtare për Sigurinë Kibernetike 2020-2025 (e hartuar, në proces konsultimi) 
 



Një nga masat kryesore politike të kësaj strategjie (Politika 1, Objektivi 4) kërkon të 
përmirësojë infrastrukturën e informacionit për të luftuar krimin kibernetik, radikalizmin dhe 
ekstremizmin e dhunshëm. Për të arritur këtë qëllim, parashikohet të ngrihen dy mekanizma 
për:  

 Identifikimin e vazhdueshëm të elementëve të dëmshëm që qarkullojnë në internet dhe 
që shkelin sigurinë kibernetike në vend. 

 

 Rregullimin e ofrimit të shërbimit të internetit në zonat publike, nëpërmjet certifikimit 
nga autoriteti rregullues i sigurisë kibernetike. 

 
 
Konventat ndërkombëtare të ratifikuara 
 
Republika e Shqipërisë ka nënshkruar dhe ratifikuar Konventat dhe Protokollet e Kombeve të 
Bashkuara mbi Terrorizmin dhe është gjithashtu një sponsor i Rezolutës 2178 të Këshillit të 
Sigurisë së Kombeve të Bashkuara (2014), si dhe i Konventës së Këshillit të Europës mbi 
Parandalimin e Terrorizmit (CETS Nr. 196). 
 
Shqipëria ka miratuar po ashtu Rezolutën 1267 dhe 1373 të Këshillit të Sigurisë së Kombeve 
të Bashkuara, të cilat përcaktojnë procedurat për konfiskimin e pasurive për aktivitet terrorist. 
Shqipëria ishte një nga sponsorët e Rezolutës 2178 e Kombeve të Bashkuara (2014) për 
“Dënimin e ekstremizmit të dhunshëm, duke nënvizuar nevojën për të parandaluar udhëtimin 
dhe mbështetjen për luftuesit e huaj terrorist”, e miratuar nga Këshilli i Sigurisë në Shtator 
2014. 
 
Në lidhje me sektorin e krimit kibernetik, Shqipëria ka harmonizuar legjislacionin e saj me 
Konventën e Këshillit të Europës mbi Krimin Kibernetik (ETS No.185). Konventa e 
Budapestit mbi Krimin Kibernetik u transpozua në ligjin kombëtar në Shqipëri në vitin 2008. 
Shqipëria ka për qëllim të përdorë Konventën e Budapestit si një sistem global për masat 
kundër krimeve të rrjeteve të informacionit. Shqipëria ratifikoi në vitin 2004 “Protokollin 
Shtesë të Konventës së Krimit Kibernetik për penalizimin e akteve me natyrë raciale dhe 
ksenofobike të kryera me anë të sistemeve kompjuterike” (ETS Nr. 189). 
 
Një numër i rëndësishëm ligjesh dhe rregullash janë hartuar dhe përshtatur për zbatimin e 
këtyre qasjeve strategjike, si për shembull: 
 
- Ligji nr. 7895, datë 27.01.1995, “Kodi Penal i Republikës së Shqipërisë”; 
 
- Ligji nr. 7905, date 21.03.1995, “Kodi i Procedurës Penale i Republikës së Shqipërisë”; 
 
- Ligji nr. 9918, date 19.05.2008, “Për komunikimet elektronike në Republikën e 

Shqipërisë”, të ndryshuar, sipas Ligjit nr. 102/2012 në linjë me zhvillimet e fundit në 
“acquis” -in e BE-së; 

 



- Ligji nr. 9887, date 10.03.2010, “Për mbrojtjen e të dhënave personale”, e ndryshuar, sipas 
Ligjit nr. 48/2012 dhe Ligjit nr. 120/2014;  

 
- Ligji nr. 10325, datë 23.09.2010, “Për Bazat e të Dhënave Shtetërore”; 
 
- Ligji nr. 72, date 28.06.2012, “Për Organizimin dhe Funksionimin e Infrastrukturës 

Kombëtare të Informacionit Gjeohapsinor në Republikën e Shqipërisë”; 
 
- Ligji nr. 72, date 28.06.2012, “Për sigurinë kibernetike”  
 
Mekanizmat ligjorë të projektuara për të luftuar terrorizmin dhe ekstremizmin e dhunshëm janë 
aktualisht prezentë në Kodin Penal të Republikës së Shqipërisë. Sipas Nenit 28/2 të Kodit: 
“Organizata terroriste është një formë e veçantë e organizatës kriminale, e përbërë nga dy ose 
më shumë persona, që kanë një bashkëpunim të qëndrueshëm në kohë, me synim kryerjen e 
veprave me qëllime terroriste.” Kapitulli VII i Kodit Penal përmban 17 nene të tjera, të cilat 
përcaktojnë llojet e dhunës terroriste, krijimin dhe financimin e organizatave terroriste, si dhe 
rekrutimin dhe stërvitjen e individëve me qëllimin për të kryer akte terroriste. 

 
Neni 230 i Kodit Penal është ndryshuar për të përfshirë krimet terroriste që kanë për qëllim të 
përhapin panik në popullatë ose të detyrojnë organet shtetërore, shqiptare ose të huaja të 
kryejnë apo të mos kryejnë një veprim të caktuar, ose të shkatërrojnë apo destabilizojnë rëndë 
strukturat thelbësore politike, kushtetuese, ekonomike ose sociale të shtetit shqiptar, të një 
shteti tjetër, institucioni ose organizate ndërkombëtare, duke përfshirë: 
 

i) rrëmbimin e individëve; 
 

ii) dëmtimet serioze të pronës publike, infrastrukturës, sistemeve të transportit; 
rrëmbimin e avionëve, anijeve, mjeteve të tjera të transportit ose platformave fikse; 

 
iii) prodhimin, mbajtjen, blerjen, transportin ose tregtimin e eksplozivëve, armëve të 

zjarrit, biologjike, kimike ose bërthamore, si dhe hulumtime shkencore për 
prodhimin e armëve të shkatërrimit në masë dhe me radhë. 

 
Neni 230 / a ka për qëllim të pengojë financimin e terrorizmit duke dënuar një sjellje të tillë 
me 15 vjet burg, ndërsa Neni 230 vendos sanksione ndaj individëve që fshehin fonde të cilat 
përdoren për financimin e aktiviteteve terroriste. 
 
Shumë prej ndryshimeve në Kodin Penal janë miratuar në vitin 2007, konkretisht në lidhje me 
Nenin 231 të Kodit, për të përfshirë në ligjin kombëtar detyrimet e ndërmarra nga Shqipëria në 
lidhje me ratifikimin e Konventës Evropiane për Parandalimin e Terrorizmit duke dënuar 
"Rekrutimin e personave për kryerjen e veprave me qëllimeve terroriste ose financim të 
terrorizmit", madje edhe kur akte të tilla i drejtohen një shteti tjetër, institucioni ose organizatë 
ndërkombëtare. Në Tetor të vitit 2013, Kuvendi miratoi edhe Ligjin Nr. 157 "Për Masat kundër 
Financimit të Aktiviteteve Terroriste". 
Vitet e fundit janë bërë ndryshime në Nenin 265 / a, b, c të Kodit Penal. Këto Nene përcaktojnë 



masat e sigurisë që zbatohen për personat që luftojnë në një vend të huaj (Neni 256 / a); 
Organizimi për pjesëmarrje në luftime në një vend të huaj (Neni 256 / b); Thirrje për 
pjesëmarrje në akte të dhunshme në një vend të huaj (Neni 265 / c). Këto nene plotësojnë një 
kornizë tashmë të gjerë ligjore që rregullon veprimtaritë terroriste, ekstremizmin e dhunshëm 
dhe financimin e veprimtarive terroriste në Shqipëri. 
 
Në përputhje me angazhimet e Marrëveshjes së Stabilizim-Asociimit, duhet të përafrohen 
direktivat dhe rregulloret e mëposhtme të BE-së në legjislacionin kombëtar: 
 

- Direktiva (BE) 2017/541/BE e Parlamentit Evropian dhe e Këshillit, e datës 15 Mars 
2017, mbi luftën kundër terrorizmit dhe zëvendësimin e Vendimit Kuadër të Këshillit 
2002/475/JHA dhe ndryshimin e Vendimit të Këshillit 2005/671/JHA 
 

- Rregullorja (BE) 2016/679 e Parlamentit Evropian dhe e Këshillit, e datës 27 Prill 
2016, mbi mbrojtjen e personave fizikë në lidhje me përpunimin e të dhënave personale 
dhe për lëvizjen e lirë të këtyre të dhënave dhe shfuqizimin e Direktivës 95/46/EC 
(Rregullore e Përgjithshme për Mbrojtjen e të Dhënave) 
 

- Direktiva (BE) 2016/680 e Parlamentit Evropian dhe e Këshillit, e 27 datës Prill 2016, 
për mbrojtjen e personave fizikë në lidhje me përpunimin e të dhënave personale nga 
autoritetet kompetente me qëllim parandalimin, hetimin, zbulimin, ndjekjen penale të 
veprave penale apo ekzekutimin e dënimeve penale dhe për lëvizjen e lirë të këtyre të 
dhënave dhe shfuqizimin e Vendimit Kuadër të Këshillit 2008/977/JHA 
 

- Rekomandimi i Komisionit (BE) 2018/334, i datës 1 mars 2018, "mbi masat për 
trajtimin efektiv të përmbajtjes së paligjshme në internet". 

 
 

III. KUADRI INSTITUCIONAL 
 
Përpjekje konkrete janë ndërmarrë për krijimin dhe funksionimin e disa strukturave që 
sigurojnë dhe garantojnë zbatimin e kornizës ligjore për mundësimin e një mjedisi më të sigurt 
në internet nga përmbajtja e paligjshme: 
 
Qendra për Koordinimin Kundër Ekstremizmit të Dhunshëm u krijua nga VKM nr. 737, 
e datës 13.12.2017. Qendra CVE shërben si një katalizator për ndërtimin e kapaciteteve, 
identifikimin e nevojave dhe mekanizmave funksionues në lidhje me Strategjinë Kombëtare 
Kundër Ekstremizmit të Dhunshëm  dhe Planit të Veprimit. Konceptet dhe masat e hartuara në 
këto dy dokumente kanë vënë disa detyrime për të gjitha Ministritë Përgjegjëse, institucionet 
dhe aktorët e tjerë të rëndësishëm, siç janë shoqëria civile, komunitetet fetare, media dhe 
partnerët ndërkombëtarë. Përmes kësaj Strategjie, Qendra ka mundësinë të zhvillojë parime 
udhëzuese, politika dhe veprime për të përballuar radikalizimin dhe ekstremizmin e dhunshëm 
në territorin e Shqipërisë, por edhe për t’u koordinuar me rajonin ose më gjerë për të ndërmarrë 
nisma të përbashkëta parandalimi. 



 
Autoriteti Kombëtar për Certifikimin Elektronik dhe Sigurinë Kibernetike (AKCESK) 
është një organ publik, i cili funksionon nën autoritetin e Kryeministrit, në zbatim të Ligjit Nr. 
9880/2018 "Për Nënshkrimin Elektronik", Ligjit Nr. 107/2015, i datës 1.1.2015 "Për 
identifikimin elektronik dhe shërbimet e besuara”, Ligjit Nr. 2/2017 "Për sigurinë kibernetike". 
Autoriteti synon të sigurojë besueshmërinë dhe sigurinë në transaksionet elektronike midis 
qytetarëve, bizneseve dhe autoriteteve publike, duke rritur efektivitetin e shërbimeve publike, 
private dhe tregtisë elektronike; vendos standarde minimale teknike për sigurinë e të dhënave 
dhe për rrjetet/sistemet e shoqërisë së informacionit në përputhje me standardet ndërkombëtare 
në këtë fushë, me qëllim krijimin e një mjedisi elektronik të sigurt. 
 
Policia e Shtetit është institucioni përgjegjës për parandalimin, zbulimin dhe hetimin e 
veprave penale, ndër të cilat përfshihen edhe veprat penale në fushën e TIK-ut, me të cilat 
merret Sektori i Krimit Kompjuterik. 
 
Prokuroria e Përgjithshme ushtron ndjekje penale kundër veprave penale në fushën e 
kibernetikës përmes Sektorit të Krimeve Kompjuterike. Kjo strukturë kontrollon veprimtarinë 
e njësive speciale që merren me krimet në internet, të cilat janë ngritur pranë Prokurorive të 
Qarkut. 
 
Shërbimi i Informativ i Shtetit (SHISH) përmes Sektorit të Krimit Kibernetik është 
përgjegjës për kërkimin, zbulimin dhe analizimin e krimeve në internet që kërcënojnë sigurinë 
kombëtare. 
 
 

IV. PËRFUNDIMET DHE HAPAT E MËTEJSHËM 
 
Gjatë dekadës së fundit, institucionet shqiptare janë përqendruar në zhvillimin e kornizës së 
nevojshme ligjore dhe institucionale për të siguruar një mjedis të përshtatshëm për komunikimin 
e biznesit, ndërtimin dhe mirëmbajtjen e infrastrukturave të përparuara të komunikimit 
elektronik për nevojat e administratës publike dhe qeverisjes elektronike. Aktualisht, ekziston 
një kornizë e pasur juridike që rregullon drejtpërdrejt dhe tërthorazi TIK-un dhe shoqërinë e 
informacionit. Sidoqoftë, kompletimi dhe përmirësimi i legjislacionit për TIK-un është i 
nevojshëm për t'iu përgjigjur zhvillimit të shpejtë dhe dinamik të këtij sektori. 
 
Kur bëhet fjalë për kërcënimin që paraqet ekstremizmi i dhunshëm, legjislacioni shqiptar duhet 
të harmonizohet sa më shpejt që të jetë e mundur me Acquis Communautaire të BE-së, duke 
krijuar një mekanizëm të plotë dhe të qartë të kodifikuar për të adresuar siç duhet këtë çështje. 
Analizat e kuadrit ligjor aktual demonstrojnë mungesën e akteve ligjore për rregullimin e 
marrëdhënieve dhe përcaktojnë qartë detyrat dhe të drejtat e ofruesve të platformave online me 
qëllim bllokimin ose fshirjen në kohë të materialit me përmbajtje të dhunshme ekstremiste. 
 
 
Dokumenti udhëzues "Komunikatë nga Komisioni i BE-së para Parlamentit Evropian - Trajtimi 



i Përmbajtjes së Paligjshme në Internet"1, nënvizon përgjegjësinë që duhet të merren nga 
platformat online për përmbajtjen e paligjshme në to. “Edhe nëse një përmbajtje e tillë krijohet 
dhe ngarkohet nga palë të treta, ndikimi i vazhdueshëm i platformave online në shoqëri, i cili 
rrjedh nga roli i tyre si rojtarë për përmbajtjen dhe informacionin, rrit përgjegjësitë ndaj 
përdoruesve të tyre dhe shoqërisë në përgjithësi. Kështu që, ata duhet të jenë proaktivë në heqjen 
e përmbajtjeve të paligjshme, duke parandaluar rishfaqjet e tyre, të vendosin procedura efektive 
të njoftimit dhe veprimit dhe të vendosin ndërfaqe me funksionim të mirë me palët e treta (si 
programi Trusted Flagger) dhe t'u japin një përparësi të veçantë njoftimeve nga autoritetet 
kombëtare ligjzbatuese”, theksohet në dokument. Duke ndjekur këtë qasje të re të Bashkimit 
Evropian, vendet anëtare kanë zhvilluar më shumë rregullore për operatorët e platformave 
online lidhur me përmbajtjen e paligjshme. 
 

Në të njëjtën linjë, Qeveria Shqiptare ka parashikuar në draftin "Strategjia Kombëtare e Sigurisë 
Kibernetike 2020-2025", krijimin e dy mekanizmave të rinj për rregullimin e marrëdhënieve 
ndërmjet organeve publike dhe ofruesve të platformave online për të zbuluar dhe parandaluar 
përmbajtjen e paligjshme në mjedisin kibernetik. 
 
Mekanizmat e propozuar duhet të përcaktojnë qartë detyrat e ofruesve të platformave online për 
të parandaluar mundësinë që infrastruktura dhe biznesi i tyre të përdoren për të kryer krime. 
Platformat online duhet të avancojnë veprimet e tyre për të adresuar këtë problem, si pjesë e 
përgjegjësisë që rrjedh nga roli i tyre qendror në shoqëri. Ata duhet të kenë përgjegjësi për të 
mbrojtur përdoruesit e tyre dhe për të parandaluar përmbajtjen e paligjshme në platformën e 
tyre, dhe zakonisht të kenë mjete teknike për të identifikuar dhe hequr përmbajtjet e tilla. 
 
 
 
 
 
 
 
 
 
 
 
 
 
 
 
 
 
 

                                                            
1 Trajtimi i Përmbajtjes së Paligjshme në Internet - Komisioni Evropian, 28.9.2017 
https://ec.europa.eu/transparency/regdoc/rep/1/2017/EN/COM-2017-555-F1-EN-MAIN-PART-1.PDF 

